
Номи фан: Муқаддимаи фанни сиёсатшиносӣ
(Introduction to Political Science)

МАВЗӮИ 2: Сарчашмаҳои ғоявии илми сиёсатшиносӣ

Нақшаи лексия: 
1. Марҳилаҳои асосии  ташаккул ва инкишофи  ақидаҳои сиёсӣ.
2. Афкори сиёсии дунёи қадим ва афкори сиёсии асримиёнагӣ.
3. Афкори сиёсии давраи эҳё ва замони нав.
4. Марҳилаи инкишофи капитализм дар асрҳои ХVII–ХIХ.
5. Таълимоти сиёсии асрҳои ХIХ ва ХХ.

1. Марҳилаҳои асосии  ташаккул ва инкишофи  ақидаҳои сиёсӣ.
Оғози пайдоиши таълимоти сиёсӣ, консепсия ва назарияҳои сиёсӣ, аслан, бо пайдоиши давлат, ҳокимият ва сиёсат алоқамандии зич доранд ва рушду инкишофи онҳо таърихи тӯлониро дар бар мегирад. 
Пешрафту инкишофи илм, хосатан илми сиёсатшиносӣ чун ҳамагуна илмҳои дигар ба таҳлили ҳамаҷонибаи афкори сиёсии гузаштагон ниёз дорад. Тӯли асрҳо халқҳои мухталиф такя бар ақлу заковати хеш доир ба давлату давлатдорӣ, муносибати сарвари давлат ба омма ва омма ба ӯ, муносибати халқ ба қарорҳои қабулкардаи ҳокимияти сиёсӣ ва ҷомеа андешаҳое иброз доштаанд, ки ҳоло ҳам моҳияташонро гум накардаанд.
Андешаҳои сиёсӣ дорои намуна, нусха (парадигмаҳо) буда маҷмӯи заминаҳои мушаххаси муайянкунандаи татқиқоти илмӣ  дар айни ҳол эътирофшуда, ё назарияи ба сифати нусхаи ҳалли вазифаи пажуҳиши  қабулшуда мебошад. Мафҳуми нусха( намуна) парадигмаро ба сиёсатшинос Т. Кун (1992-1996) ворид намуда, онро ҳамчун методи гирифтани дониши нав дар марҳилаи инкишофи экстенсивии дониш арзёбӣ кардааст. Аз рӯи меъёр (парадигма) нусха табиати сиёсат ва  хронологияи таърихиро ин зайл  муайян менамояд: нусхаи теологӣ, натуралистӣ, иҷтимоӣ, ратсионалӣ. Аз рӯи хронологияи таърихӣ бошад, антиқӣ (атиқӣ- қадимӣ) - аз 2 ҳазорсолаи пеш аз мелод  то соли 476,  асримиёнагӣ - аз асри V эраи мо  то асри  ХIII , замони Эҳё - асри   ХIV то асри   ХVII. Замони нав -  асрҳои   ХVII-  ХIХ. Инҳо ба марҳилаҳои асосии рушди ҷамъият мувофиқат менамоянд.
 Ҳамин тариқ, марҳилаҳои асосии ташаккул ва инкишофи ақидаҳои сиёсиро ба таври зерин муайян намудан мумкин аст: давраи атиқа, асрҳои миёна, давраи Эҳё, замони нав, асрҳои XIX ва ХХ. 
Пайдоиши андешаҳои аввалини сиёсӣ ба пайдоиши аввалин давлатҳо дар Шарқи қадим (Миср, Бобулистон, Ҳинду Чин ва Эрон) ва дар Ғарб  (Юнону Рим) вобастагӣ доранд. Ҳарчанд ин андешаҳо дар ибтидо дар шакли алоҳида баён нагашта бошанд, ҳам, аммо бисёр масъалаҳои сиёсию иҷтимоӣ, ҳуқуқию ахлоқӣ дар осори фалсафии мутафаккирони ин замонҳо то ба андозае дар маркази  таваҷҷуҳ қарор доштанд.
Дар бунёд ва таҳкими андешаҳои сиёсӣ саҳми бузургони фарҳангӣ Пифагор, Гераклит, Демокрит, Суқрот, Афлотун, Эпикур, Конфутсий, Зардушт, Сино, Форобӣ, Низомулмулк,  Ғаззолӣ, Насриддини Тусӣ,  Ҳусайн Воизи Кошифӣ, Фомаи Аквинӣ, Гоббс, Локк, Кант, Фихте, Гегел, Чернишевский, Герсен, Маркс, Энгелс, Ленин, Макиавелли, Боден, Гратсия, Руссо, Джеферсон, Пейн, Вебер  боиси эътироф аст.  

2. Афкори сиёсии дунёи қадим ва асримиёнагӣ

2.1. Афкори сиёсии дунёи қадим
Дар давраи атиқа масъалаи ҷустуҷӯи шаклҳои беҳтарини идоракунии давлат ва ҷомеа доимо дар маркази диққати мутафаккирон қарор дошт. Аммо мафҳуми «давлат» ҳанӯз ба вуҷуд наомада буд ва барои ифодаи он мафҳумҳои «полис» ва ё «полития» истифода бурда мешуд. Мутафаккирони ин давра барои шаклҳои идоракунӣ аввалин маротиба мафҳумҳои «монархия», «олигархия», «демократия», «аристократия», «охлократия», «тимократия» ва «тирания»-ро истифода намудаанд. 
Намояндагони машҳури давраи атиқа Афлотун, Арасту ва Ситсерон мебошанд. Дар инкишофи афкори сиёсии дунёи қадим саҳми мутафаккирони Юнон хеле барҷастааст. Мутафаккирони Юнони қадим бештар ба ҳаёти подшоҳу лашкаркашон, одамони оддӣ, аҳли илму ҳунар, зиддиятҳои иҷтимоӣ диққат дода, то андозае роҳҳои ҳалли зиддият ва тарзу усули идоракунии давлатро нишон додаанд.
Дар ин марҳила андешаҳои сиёсии Афлотун (427-347 т.м.) ки дар асарҳояш «Давлат» ва «Қонун» ифода ёфтаанд, масъалаи сиёсӣ ва давлат ҷои асосиро ишғол менамояд. Вай кӯшидааст ба воситаи сиёсати воқеӣ ба лоиҳаи илоҳии олами инсонӣ, давлат ва аниқтараш давлати идеалиро дониста гирад. Вай лоиҳаи давлати идеалии боадолатро кашида, онро ҳамчун имкони таҷассуми ин ғоя дар ҳаёти заминии сиёсӣ- ҷамъиятӣ, шаҳр, давлат, полис маънидод намудааст. Ба пиндори вай бақои давлати идеалӣ дар сурате муяссар мегардад, ки дар он ба ду принсип: тақсими меҳнат ва ягонагии маишӣ афзалият дода шавад. Роҷеъ ба ин масъала ӯ чунин менависад: «То он замоне, ки давлатҳоро файласуфон идора накунанд, давлатҳо аз зулму истибдод озод намешаванд»[footnoteRef:1]. Аммо мавҷудияти чунин давлат барои Афлотун идеале буд, ки барои ташаккул додани он кӯшишу заҳмати зиёд лозим меомад. Ба ғайр аз давлати идеалӣ Афлотун инчунин се навъи асосии идоранамоиро низ нишон додааст: монархия, ҳокимияти ақаллият ва ҳокимияти аксарият. Афлотун навъҳои идоракуниро вобаста ба мавқеи қонунҳои ҷомеа боз ба шаклҳои мухолифи якдигар тақсим намудааст: ҳокимияти шоҳӣ – тирания, аристократия – олигархия, демократияи дорои қонун – демократияи бидуни қонун. Ба ақидаи ӯ, дар шароити ҳокимияти шоҳӣ, аристократия ва демократияи дорои қонун мавқеи қонунҳо дар ҷомеа хеле баланд аст, ки дар онҳо манфиатҳои мардум хубтару беҳтар ҳимоя гардида, хайрияти умум таъмин мегардад. Аммо дар шароити тирания, олигархия ва демократияи бидуни қонун мавқеи қонунҳо дар ҷомеа хеле паст буда, беадолатӣ ва зулму истибдод ҳукмрон аст. Бинобар ин, ӯ гурӯҳи аввали идоракуниро шаклҳои дуруст ва гурӯҳи дуюмро шаклҳои нодурусти идоракунӣ номидааст.  [1:  Платон. Соч. – М., 1971. – Т.3. – С. 275] 

Аз назари Афлотун се ибтидои хислатиинсонӣ- бохирадӣ, ғазабнокӣ, нафс бо се ибтидои давлатӣ – машваратӣ, ҳимоякунӣ ва меҳнатӣ, ки ба се табақа-ҳокимон, ҷанговарон ва истеҳсолкунандагон (косибону дехқонон) мувофиқат  менамояд. Тибқи андешаи Афлотун ҳар табақа танҳо ба кори худ машғул шуда, бояд ба кори дигарон мудохила накунанд. ҳокимон бояд файласуфон бошанд. Дар давлати ормонии Афлотун ду паҳлуи ба ҳам пайваст - идоракунии файласуфҳо ва қонунҳои боадолат васф шудаанд.
        Афлотун натанҳо дар инкишофи афкори сиёсии Юнон, балки дар ташаккули афкори сиёсии намояндагони халқҳои дигар, аз ҷумла тоҷикон ва хусусан, Форобию Сино бениҳоят бузург аст. Ба хотир биоред «ҷомеаи комила» ва «ғайри комила» маҳз дар зери таъсири давлати «идеалӣ»-и вай ба вуҷуд омадаанд. Аз назари Афлотун «давлат чигунае, ки набошад, дар он ҳамеша ду давлати ба ҳам душман вуҷуд дорад: яке-давлати бойҳо, дигаре-камбағалон»[footnoteRef:2]. [2:  Асмус В. Ф. «Античная философия». Из - во Высш. школа М.: 1976, стр. 235.
] 

Афлотун типпи давлати манфиро дар чор шакл тимократия, олигархия, демократия ва тирания нишон дода, ҳар кадоми ин шаклҳоро омили мутассил бад шудани шакли давлати идеалӣ номидааст.
Принсипи асосии давлати ормониро адолат ташкил медиҳад. Афлотун сохти давлати Куруши Кабирро идеалӣ номидааст. Афлотун сиёсатро санъати шоҳӣ ва қобилияти идора намудани одамон муаррифӣ менамояд. Бинобар ин, ӯ пешниҳод менамояд, ки давлатро бояд файласуфон ва донишмандон идора намоянд. Моҳияти давлати идеалии Афлотун низ дар ҳамин ифода меёбад. 
Афлотун андешаҳои худро дар бораи давлат ташаккул дода, қайд менамояд, ки давлат бояд қонунҳои одилона дошта бошад ва қонунҳои мазкур аз ҷониби адолати судӣ бояд ҳифз гарданд. Афлотун таъкид менамояд, ки дар идораи корҳои давлатӣ ва ҷамъиятӣ бояд шахсони ноуҳдабаро ва бемаълумот роҳ дода нашаванд, аммо иштироки шаҳрвандони озодро дар сиёсат инкор намекунад. Барои беҳтар гардидани ҳаёти ҷамъиятӣ тарбияи давлатиро шарти муҳим мешуморад. Ба андешаи Афлотун, моликияти хусусӣ асоси идоракунии ноодилона маҳсуб меёбад, бинобар ин, ӯ пешниҳод менамояд, ки ҳокимон–файласуфон бояд ҳуқуқ ба моликияти хусусиро надошта бошанд ва барои онҳо танҳо моликияти ҷамъиятӣ кафолат дода шаваду бас. 
Мутафаккири дигари Юнони қадим Арасту (384-322) се асари бузург «Сиёсат» (Политика), «Политияи афинагӣ», ва «Этика» навиштааст. Ақидаи Арасту доир ба давлат хеле ҷолиб буда, вайро «ҳамчун як навъи муошират» медонад. Фақат давлат- шакли ягонаи олии муоширати байни одамон аст. Арасту давлатро маҳсули инкишофи табиӣ дониста, онро мисли муоширати адабӣ ҳамчун оила ва маҳал як навъ муошират номидааст.
Дар доираи давлат маҷмӯи системаҳои томи дигари иҷтимоие бо мақсадҳои хос ва роҳҳои махсуси инкишоф вуҷуд дорад. Дар ҷои дигар Арасту мегӯяд: «Инсон табиатан вуҷуди давлатӣ аст»[footnoteRef:3]. Аз назари Арасту – инсон табиатан вуҷуди сиёсӣ буда, дар давлат табиати вай таҷассум меёбад.  Арасту қайд менамояд, ки ҳамон соҳибе, ки аз пайвастшавии навъҳои гуногун таркиб ёфтааст, беҳтарин аст. Вай ҳимоятгари фард ва моликияти хусусист. Дар назари вай шаҳрванд он касест, ки дар ҳокимияти машварати қонунӣ ва ҳокимияти судии давлат иштирок менамояд. [3:  Чанышев Л. Н. «Начало философии». Из – во Мос.Гос. Университет 1982. стр. 6.] 

     Арасту аввалин шахсест, ки вобастагии сохтори сиёсиро аз ҳаҷми ҳудуд, миқдори аҳолӣ ва хусусиятҳои шаҳрвандон нишон додааст. 
   Арасту ду шакли давлатро ҷудо карда якеро шакли дуруст-ҳокимон фоидаи умумиро дар назар дорад ва шакли нодуруст ин ҳокимон фоидаи шахсиашонро дар назар доранд, меномад. Вай монархия (ҳокимияти шоҳӣ), аристократия ва политияро шакли дуруст, тирания, олигархия ва демократияро шакли нодурусти давлатдорӣ номидааст. 
Арасту таъкид менамояд, ки «барои сохтани давлати ормонӣ бо роҳи инқилобӣ вайрон кардани давлати пештара ва аз навсозии инсони воқеӣ талаб карда намешавад. Вазифаи сиёсатмадор ва қонунбарор ба ҷои вайроншуда сохтан нест. Сиёсат одамонро намесозад, балки онҳоро ҳамон тавре ки табиат сохтааст, мегирад. Ба  ақидаи ӯ: а) ҳамин хел сохти давлатие дохил намудан зарур аст, ки ҳангоми мавҷудияти чунин вазъият осонтар қобили қабул бошад; б) беҳтар намудани сохти давлатӣ вазифаи на он қадар мураккаб аст, нисбат ба он ки аз аввал барқарор карда шавад; в) ҳам қонунгузории хуб ва ҳам ходими сиёсии ҳақиқӣ бояд на танҳо шакли мутлақо беҳтарин, балки шакли ба шароити мавҷуда на он қадар хуби мувофиқро аз назар дур насозад»[footnoteRef:4].  [4:  Асмус В. Ф. «Античная философия». Из - во Высш. школа М.: 1976, стр. 235.] 

Дар қатори мутафаккирони Юнони қадим, инчунин дар рушди афкори сиёсӣ мутафаккирони Рими қадим низ саҳми арзанда гузоштаанд. Яке аз мутафаккирони машҳури Рими қадим Марк Тулий Ситсерон (106-43 то м.) мебошад, ки ӯ дар рушди афкори сиёсӣ нақши бузург бозидааст. Дар сохтори сиёсии ҷомеа Ситсерон корҳои мардумиро афзалтар мешуморад, ки онро «res publica» номидааст. Ба ақидаи ӯ, ҳокимияти давлатӣ бояд манфиатҳои моддии шаҳрвандонро ҳимоя намояд. Зеро мавҷудияти давлат ва дастгоҳи иҷроияи он аз ҳисоби маблағҳое, ки бо роҳҳои гуногун аз тобеон ҷамъоварӣ мешаванд (андозҳо), таъмин мегардад. Ӯ ташаккулдиҳандаи номократия[footnoteRef:5] мебошад. Ба андешаи ӯ, волоияти қонун меъёре мебошад, ки ба воситаи он тобеияти давлат ва шаҳрвандон ба қонунҳои амалкунанда таъмин карда мешавад. [5:  Номократия аз ду калимаи юнонӣ: nomos– қонун ва kratos – ҳокимият гирифта шуда, маънояш волоияти қонун мебошад.  ] 

Ситсерон низ, дар навбати худ, се шакли идоракуниро нишон медиҳад: ҳокимияти шоҳӣ, ҳокимияти аристократҳо ва ҳокимияти халқ. Ба андешаи Ситсерон, ҳар яке аз ин шаклҳои идоракунӣ афзалиятҳои худро доро мебошанд. Лутфу марҳамати подшоҳон, хирадмандии ашрофзодагон ва озодии халқ афзалиятҳои ҳар яке аз шаклҳои идоракунӣ мебошад. Ба андешаи Ситсерон, бояд афзалиятҳои мазкур бо ҳам омехта карда шуда, шакли омехтаи идоракунӣ ба вуҷуд оварда шавад, то ки он оқилона маҳсуб ёбад. 
Дунёи қадим, ки ба он таълимоти сиёсии Ҳинду Чини қадим, Бобулистону Эрон ва ЮнонуРим аз ҳазораи якуми пеш аз мелод то асри  476-и мелод давом кардааст.
Андешаи Конфутсий: «Ба одамон он чиро накунед, ки онро барои худ намехоҳед, дар ин сурат дар давлат ва оила нисбат ба ту душманӣ ҳис намекунанд». Ин суханон натанҳо барои ҳамзамонони муаллиф, балки барои ҳозираю ояндагон ҳам роҳнамои ҳаёти ахлоқию сиёсист. Ақидаҳои патриахалии вай доир ба давлат ва муносибати боэҳтиромонаи фарзандону волидайн  бо эҳтироми халқу давлат хамрадифанд. Таълимоти Конфутсий (551-479 пеш аз милод) ва ҷанбаҳои сиёсӣ, ахлоқии вай дар идора намудани давлат ҷолиб аст. Вай ба саволи шумо ба қатли одамони бе принсип ба хотири ба он принсипҳо наздик шудан чӣ тавр менигарад, чунин ҷавоб додааст:
«Барои чӣ давлатро идора карда одамро мекушед? Агар шумо ба накӯӣ кӯшед, халқ  ҳам накӯ мешавад».
Ӯдар асараш «Лун юй» (суҳбатҳо ва андешаҳо) барномаи сиёсии ҷомеаро аниқ нишон додааст. Ба андешаи вай фаъолияту рафтор ва мақоми инсониро дар ҷомеа осмон ва ҷирмҳои он муайян мекунанд, зеро онҳо хосияти илоҳӣ доранд. Подшоҳро писари осмон медонад. 
Ба андешаи вай ҳарчанд подшоҳӣ хосияти илоҳӣ дошта бошад ҳам, аммо подшоҳ Худо нест. Ин ҳокимият хусусияти илоҳиашро то вақте нигоҳ медорад, ки бохирадона ҳукумронӣ намоянд. Дар ин навъи ҳокимиятдорӣ аристократ (асилзода) одамонро ба «одамони нодон», «одамони оддӣ», «одамони табақаи поёнӣ», ҷудо намуда, таъкид менамояд, ки онҳо ба одамони боҳиммат, одамни олӣ, беҳтарин ва калонсолон итоат намоянд. Ӯ бар он ақида аст, ки фарқияти беҳади байни дороҳою нодорон зиддиятафзо аст. 
Намояндаи дигари Чини қадим Мо-тсзи (с. 479-381 пеш аз мелод) гуфтааст; «Халқ дар давлат асосӣ буда, ҳокимият бошад дар ҷои охир аст. Барои ҳамин «фарзанди осмон» ҳамон вақт шудан мумкин аст, ки боварии халқро ба даст орӣ»[footnoteRef:6]. Такя ба халқ ва ӯро бо роҳи ҳақиқату адолат ва некӯсириштӣ ҳидоят намудан дар таълимоти мутафаккирони Чин ҷавҳари асосиро ташкил менамоянд. Мо-тсзи давлатро офаридаи Худо намедонад. Вай баробарии табиии одамонро қоил буда, ҷонибдори дар идора намудани давлат аз ҳуқуқҳои баробари худ истифода бурдани одамон аст. Вай бар хилофи Конфутсий нобаробарии одамонро ҷонибдор нест. Ӯ мегӯяд, ки ҳокимияти олӣ ба халқ мутааллиқ аст. Аз рӯи андешаҳои ӯ такя ба иродаи осмонӣ имкон медиҳад, ки одамон бо ҳам муҳаббат дошта, давлат ва хонаҳои дигаронро чун хонаи худ дӯстдоранд. Танҳо халқ ҳуқуқи интихоби ҳокимонро дорад. [6:  Асмус В. Ф. «Античная философия». Из - во Высш. школа М.: 1976, стр. 235.
] 

Ин андешаҳо дар таълимоти Зардушт, ки принсипи асосии ҳаёти инсонро дар «пиндори нек, гуфтори нек ва кирдори нек» мебинад низ мавҷуданд. Дар ин таълимот диққати асосӣ ба бунёдкорию ободсозӣ дода шудааст, ки ин яке аз нуқтаҳои муҳими таълимоти сиёсӣ- иҷтимоии қавми эронинажод аст. Чунин гуфтаҳои Зардушт: «Беҳтарини кас он аст, ки замин кишт мекунад, чорво мепарварад ва шаҳр бунёд намудаю фарзанди солим ба дунё меорад», ҳоло ҳам замонавианд.

2.2.  Афкори сиёсии асримиёнагӣ 

Баъди аз байн рафтани империяи Ғарбии Рим муносибатҳои истеҳсолӣ-феодалӣ ба вуҷуд омада, нақши он дар ҳаёти чамъиятӣ мақоми хосса пайдо намуд. Чун тамоми динҳои дигар дини Насронӣ ҳам дар солҳои аввали пайдоиши худ ҳимояи манфиати аҳли заҳматро вазифаи асосӣ қарор дода бошад ҳам, бо гузашти айём хусусияташро тағйир дода бештар хусусияти сиёсӣ пайдо намуд.   Нуқтаи гардиши куллӣ дар асри VIII ташкили Папаи Рим буд, ки ҳокимияти сиёсию ҳокимияти маънавиро бо тасарруфи худ даровард.  Калисои католикӣ ба ҳайси як заминдори калон баромад мекардагӣ шуд. Калисои католикӣ ва идеологияи вай ба қувваи бузурги мутаҳидкунандаи олами насронӣ табдил ёфт. 
      Оғози ин марҳила дар Аврупо ба фаъолияти Августини Хушҳолу Фомаи Аквинӣ дар олами насронӣ рост омадааст.
      Дар таълимоти сиёсии Аврелий Августин (354-430) масъалаҳои сиёсию иҷтимоӣ аз назарии дини насронӣ таҳлил карда шудаанд. Дар ин давра  Августин  ба ҳайси аввалин идеологи калисои насронӣ  ба майдон омада тамоми иллатҳои ҷомеаи инсониро ба «гуноҳи» Бобои Одаму Момо Ҳаво, ки аз Биҳишт ронда шуданд, алоқаманд маънидод намуда, қайд кардааст, ки инсонҳо агар гуноҳ намекарданд ва аз имконияти додаи Илоҳӣ  истифода менамуданд, ҷомеа ба анархия табдил намеёфт ва эҳтиёҷ ба назорат пайдо намешуд.  Тибқи андешаи Августин сабаби пайдоиши давлат ва аз болои одам ҳукмрон шудани одами дигар ба иллати ҳамин гуноҳ гардид. 
Намояндаи дигари олами насронӣ    Фомаи Аквинӣ (1226-1274) мебошад. Бар хилофи Августин Фома давлатро гуноҳи одамон не, балки натиҷаи табиати ҷамъиятии инсон дониста мегӯяд, ки инсон ҳамеша ба сӯи иттиҳод майл дошт. 
Фома бар он ақида аст, ки воқеият шакли идоракуниро ба ҳокимият муқобил мегузорад. Махсусан ҳокимияти дунявӣ тобеи ҳокимияти калисо бошад ва ин ҳукумат дахлнопазаир бимонад. Вай ҷонибдори давлати монархӣ буда ҳокимияти олиро дар осмон ба Исо  ва дар дар замин ба Папаи Рим мутааллиқ медонад. Вай нобаробарии чизҳоро шарти комилияти олам медонад. Вай монархияро барои он шакли беҳтарини идоракунӣ номидааст,  ки оламро як Худо офаридааст ва онро худаш идора мекунад. Ҳамин тавр ки тани инсонро танҳо ақл идора мекунад, давлатро низ бояд як кас идора кунад. Вай чунин навъҳои монархия: а) монархияи сиёсӣ; б) монархияи мутлақ; в) монархияи табақавиро ҷудо кардааст. Аз назари Фома қонунҳое, ки ба Худо пайванданд «қонунҳои абарқудрат» ва дорои хосияти олианд.
Августин Блажений (354-430) яке аз намояндагони машҳури теологизм мебошад. Ӯ дар таълимоти худ мавҷудияти ду навъи ҳокимиятро исбот намуда, онҳоро ҳокимияти илоҳӣ ва ҳокимияти заминӣ номидааст. Намояндаи ҳокимияти илоҳӣ калисо ва намояндаи ҳокимияти заминӣ подшоҳ дониста мешавад. Аммо дар раванди идоракунӣ афзалияти асосӣ ба калисо дода мешавад. Ба андешаи Августин Блажений, дар ҷомеа ҳокимияти заминӣ ҳамаро ба зулму истибдод табдил медиҳад ва одамон барои наҷоти худ бояд ба ҳокимияти илоҳӣ рӯй оварда, ба калисо такя намоянд. Ӯ таъкид менамояд, ки дар ҷомеа тағйиротҳои ҷамъиятӣ ғайриимкон аст, зеро ҳама чиз аз иродаи Худо вобаста мебошад. 

3. Афкори сиёсии давраи эҳё ва замони нав

3.1. Афкори сиёсии давраи Эҳё 
Давраи Эҳё асрҳои XIV-XVI дар бар гирифта, дар ин давра инқилоби маънавӣ ба вуҷуд оварда мешавад ва ҷаҳонбинии инсон ба тағйиротҳои ҷиддӣ рӯ ба рӯ гардида, тамоюлоти худро тағйир медиҳад. Дар ин давра донишҳои сиёсӣ аз зери таъсири теологизм озод мегарданд ва таҳқиқоти масъалаҳои сиёсӣ характери динию ахлоқии худро аз даст дода, характери ратсионалию танқидӣ касб менамояд. Дар ин марҳилаи рушду инкишофи афкори сиёсӣ дар маркази диққати мутафаккирон инсон қарор дода шуда, аввалин консепсияҳои шаҳрвандии сиёсат ба вуҷуд оварда мешаванд. Асоси таълимоти сиёсии ин марҳиларо масъалаҳои ташаккули давлати марказонидашуда ва ҳокимияти дунявӣ ташкил медод. Маҳз дар ҳамин марҳила давлат ҳамчун ташкилоте дониста мешуд, ки он бояд амнияти одамонро таъмин намуда, онҳоро ҳифз менамуд. Намояндагони машҳури давраи Эҳё Никколо Макиавелли ва Жан Боден мебошанд. 
Мутафаккири италиявӣ Никколо Макиавелли (1469-1527) аввалин шуда мафҳуми «давлат»-ро бо вожаи «stato» ифода менамояд. Аз ҳамин давра сар карда мафҳуми мазкур ба забонҳои аврупоӣ ва забонҳои халқиятҳои дигар ворид мегардад. Вай андешаҳояшро дар китобҳояш «Шоҳ», «Муҳокима доир ба даҳаи якуми Тита Ливия» ва «Таърихи Флоренсия», баён намуда, назарияи «аз ҷониби илоҳӣ»-ро ба идеяи зарурияти объективии таърихӣ-бахт иваз намуд. Вай аввалин бор мафҳуми давлатро дар сиёсат ҷорӣ намуд. Давлат бошад дар таълимоташ ҳолати сиёсии ҷамъият аст; муносибати ҳокимон ва маҳкумон мувофиқи ин ташкили ҳокимияти сиёсӣ ва мавҷудияти қонун дониста шудааст. Макиавелли ба Арасту пайравӣ намуда давлатҳоро ба ду гурӯҳ; а) «бо тамоми муносибатҳо бад» шакли истибдодӣ, олигархӣ, охлократӣ (туда); б) «давлатҳои худ ба худ хуб» шаклҳои аристократӣ, демократӣ ва монархистӣҷудо намудааст. Никколо Макиавелли аввалин нафаре мебошад, ки сиёсатро соҳаи мустақили фаъолияти амалӣ муаррифӣ намуда, онро аз ахлоқ (дин) ҷудо менамояд. Н. Макиавелли меъёрҳои асосии фаъолияти сиёсиро ташаккул дода, шаклҳои нави муборизаи сиёсиро асоснок менамояд. Истифодаи андешаҳои Н. Макиавелли дар сиёсати амалӣ бо номи макиавеллизм ифода мегардад. Макиавеллизм ҳамчун ҷараёни сиёсӣ яке аз навъҳои рафтори сиёсие мебошад, ки барои ба даст овардан ва нигоҳ доштани ҳокимияти сиёсӣ истифодаи ҳама гуна роҳу воситаҳоро зарур мешуморад. Барои мисол, Н. Макиавелли қайд менамояд, ки сарвари сиёсӣ барои дар амал татбиқ намудани ҳукмронии худ тамоми воситаҳоро метавонад истифода намояд. 
Намояндаи дигари давраи Эҳё Жан Боден (1530-1596) мебошад. Боден дар асари худ «Шаш китоб дар бораи ҷумҳурӣ» андешаҳои сиёсии худро иброз намудааст. Ӯ муаллифи консепсияи суверенитети давлатӣ мебошад. Ба андешаи Ж. Боден, суверенитет нишонаи муҳимми давлат аст. Суверенитет дар ҷомеаи сиёсӣ ифодаи ҳокимияти олӣ ва ҳокимияти мутлақ мебошад. Инчунин, суверенитет маънои онро дорад, ки давлат соҳиби ҳокимияти олӣ аст. Ж. Боден низ ба монанди мутафаккирони дигар се навъи давлатро аз ҳам фарқ намудааст: демократия, аристократия ва монархия. Ж.Боден демократия ва аристократияро намеписандид ва ҷонибдори монархияи мутлақ буд. Ба андешаи ӯ, дар монархияи интихобӣ подшоҳон зуд-зуд иваз мешаванд ва дар чунин ҳолат давлат мисли киштие мебошад, ки баъзан бе сардор монда, дар зери таъсири мавҷҳои уқёнус ғарқ шудани он имконпазир аст. Ж. Боден демократияро барои он намеписандид, ки ба андешаи ӯ, халқ кори хуберо бо мушкилии зиёд анҷом медиҳад. 

3.2. Афкори сиёсии замони нав 

Дар замони нав на танҳо ташаккули консепсияҳои шаҳрвандӣ идома дода мешаванд, балки аввалин маротиба консепсияҳои иҷтимоии сиёсат ба вуҷуд меоянд. Дар ин марҳила ақидаҳои сиёсӣ дар доираи илмҳои давлатшиносӣ ва ҳуқуқшиносӣ ташаккул меёбанд. Дар ин давра муҳаққиқон аввалин маротиба ба сабабҳои пайдоиши ҷомеаи инсонӣ ва давлат таваҷҷуҳ зоҳир намудаанд. Инчунин, ташаккулёбии муносибатҳо дар миёни одамон, ҷомеа ва давлат диққати онҳоро ба худ ҷалб менамуд. Дар ин марҳилаи рушду инкишофи ақидаҳои сиёсӣ аввалин маротиба назарияҳои шартномаи ҷамъиятӣ, баробарии ҳуқуқҳои табиии одамон (баробарҳуқуқӣ), тақсими ҳокимият ба шохаҳо, идораи конститутсионии давлат ва ҷомеаи шаҳрвандӣ ба вуҷуд оварда мешаванд. Намояндагони машҳури ин давра Томас Гоббс, Ҷон Локк ва Шарл Луи Монтеске мебошанд. 
Яке аз намояндагони машҳури назарияи шартномаи ҷамъиятӣ мутафаккири англис Томас Гоббс (1588-1679) мебошад. Ӯ дар таълимоти худ сабабҳои пайдоиши давлатро асоснок намуда, ҳокимияти давлатиро барои танзими «ҳолати табиӣ»-и одамон зарур мешуморад. Ба андешаи ӯ, дар ҳолати табиӣ «ҷанги ҳама ба муқобили ҳама» ҳукмфармо мебошад. Давлат ташаккулдиҳандаи «ҳукмронӣ ва тобеият» буда, бо мақсади таъмини сулҳи ҳамагон ба вуҷуд оварда мешавад. Андешаҳои фалсафию сиёсии Т. Гоббс дар асари аввалини ӯ «Асосҳои ҳуқуқ» баён гардидаанд. Ӯ дар ин асар ҳам ба масъалаи инсон ва ҳам ба масъалаҳои сиёсӣ таваҷҷуҳ зоҳир намуда, афзалияти ҳокимияти мутлақро ҷонибдорӣ намудааст. Дар мулоҳизарониҳои худ меъёрҳои асосии ҳуқуқи табиӣ ва дар заминаи шартномаи ҷамъиятӣ пайдо гардидани давлатро дар мадди аввал мегузорад. Каме дертар китоби навбатии ӯ бо номи «Левиафан» ба табъ мерасад. Т. Гоббс ҷонибдори монархияи мутлақ буд ва боварии комил дошт, ки ин навъи идоранамоӣ қодир аст дар ҷомеа тартиботро ҷорӣ намуда, ҳуқуқ ва озодиҳои шаҳрвандонро таъмин созад ва барои одамон бехатарии рафтореро, ки қонунҳо иҷозат додааст, кафолат диҳад. Ӯ дар таълимоти худ истиқлолияти мутлақи давлатро асоснок намуда, қайд менамояд, ки пеш аз пайдоиши давлат дар ҷомеа «ҷанги ҳама ба муқобили ҳама» ҳукмфармо буд. Бинобар ин, одамон бо мақсади таъмини амнияти худ ва ба даст овардани сулҳи шаҳрвандӣ ихтиёран ҳуқуқ ва озодиҳои худро маҳдуд намуда, қисме аз онҳоро дар ихтиёри сарвари давлат мегузоранд. Сарвари давлат дар шартнома иштирок намекунад ва ҳеҷ гуна уҳдадориро бар дӯш надорад. Зеро дар мисоли назарияи Т. Гоббс шартнома дар миёни худи шаҳрвандон баста шудааст ва уҳдадорӣ бар дӯши онҳост. Ҳамин тариқ, ба андешаи Т. Гоббс давлат натиҷаи ризоияти ихтиёрии шаҳрвандон буда, дар шароити мавҷудияти он одамон то як андоза аз ҳуқуқ ва озодиҳои худ маҳрум мегарданд. 
Рушди минбаъдаи афкори сиёсӣ дар таълимоти сиёсии мутафаккири англис Ҷон Локк (1632-1704) мушоҳида мегардад. Ҷ. Локк низ як қатор масъалаҳои сиёсиро аз мавқеи шартномаи ҷамъиятӣ баррасӣ намудааст. Ба андешаи ӯ, то пайдоиши давлат одамон дар «ҳолати табиӣ» ва баробарҳуқуқӣ умр ба сар мебурданд. Баъди вайрон гардидани баробарҳуқуқии одамон онҳо маҷбур мегарданд, ки барои ҳалли баҳсу муноқишаҳои баамалоянда дастгоҳи махсуси идоранамоиро ба вуҷуд оваранд. Бинобар ин, одамон маҳз ба хотири ҳимояи баробарҳуқуқӣ, озодӣ ва ҳуқуқҳои шахсии худ барои ба вуҷуд овардани давлат бо як гурӯҳ одамон, ки намояндагони ҳокимияти олӣ шинохта мешаванд, шартнома мебанданд. Дар назарияи шартномаи ҷамъиятии Ҷ. Локк шартнома на дар миёни худи шаҳрвандон, балки миёни онҳо ва ҳокимон баста мешавад, ки дар чунин шароит ҳарду ҷониб уҳдадориҳои муайянро бояд иҷро намоянд. Ҷ. Локк бо мақсади суиистифода нагардидани ҳокимият тақсими ҳокимияти давлатиро ба се шоха зарур мешуморад. Ӯ шаклҳои мухталифи давлатро аз ҳам фарқ намудааст, аммо ба ҳеҷ яке аз онҳо афзалияти бештар надодааст. Ба андешаи ӯ, меъёри асосӣ барои ҳар як давлат риояи қонунҳо мебошад. Ӯ қайд менамояд, ки «дар ҷое, ки қонун нест, дар он ҷо озодӣ низ вуҷуд дошта наметавонад». Ҷ. Локк чунин «тақсимоти хокимият»-ро дар давлат нишон додаст: а) муассисаи қонунбарор; б) муассисаи иҷроя; в) муассисаи иттифоқӣ. Локк мустақил будани муассисаҳои қонунбарору иҷрояро хостгор будааст, аммо барои ҳокимияти қонунбарор мақоми аввалро раво дидааст. 
Яке аз намояндагони машҳури ин давра мутафаккири фаронсавӣ Шарл Луи Монтеске (1689-1755) мебошад. Ӯ дар таълимоти сиёсии худ, пеш аз ҳама, ба омилҳои ҷуғрофии давлатдорӣ таваҷҷуҳи бештар зоҳир намуда, қайд менамояд, ки моҳияти давлат на танҳо аз шакли идоракунӣ, балки аз як қатор омилҳои ҷуғрофӣ низ вобаста мебошад. Аз ҷумла, замин, иқлим, релеф, ҳудуд ва монанди инҳоро ӯ ба омилҳои ҷуғрофӣ дохил намудааст. Ӯ аз анъанаҳои Арасту пайравӣ намуда, шаклҳои идоранамоиро аз рӯйи шумораи ҳукмронон ба се навъи асосӣ ҷудо намудааст: республика, монархия ва деспотия. Монтеске деспотияро ҳамчун шакли бадтарини идоракунӣ эътироф намуда, мавриди танқиди шадид қарор медод. Ӯ ғояи озодии сиёсиро ташаккул дода, таъмини бехатарии шаҳрвандонро вазифаи асосии давлат мешуморид ва амалӣ гардидани чунин андешаҳои худро дар давлати ҳуқуқӣ имконпазир медонист. Бинобар ин, Монтеске ғояи тақсими ҳокимият ба шохаҳои қонунгузор, иҷроия ва федеративиро пешниҳод намуда, мустаҳкам намудани мавқеи онҳоро дар конститутсия зарур мешуморид. Ба ақидаи ӯ, ҳокимияти федеративӣ на танҳо вазифаи адолати судиро иҷро менамояд, балки ҳалли масъалаҳои муносибатҳои байналхалқиро низ ба дӯши худ мегирад. Ғайр аз ин, Монтеске бо мақсади маҳдуд намудани ҳокимияти монарх барои ташкили намояндагии мардумӣ даъват ба амал меорад. Бояд гуфт, ки ҳамаи андешаҳои сиёсии Монтеске дар Эъломияи ҳуқуқи инсон ва шаҳрванд, ки соли 1789 қабул гардида буд, ҷой дода шуда буданд ва дар солҳои минбаъда асоси конститутсияҳои Фаронса, ИМА ва як қатор давлатҳои дигарро ташкил намудаанд. 
Ба ақидаи ӯ, ҳеҷ як парлумон наметавонад манфиатҳои халқро ифода намояд, бинобар ин ҳар як қонун бояд аз ҷониби халқ қабул гардад, аммо онҳоеро, ки халқ интихоб менамояд, танҳо ба иҷроиши қонунҳо бояд машғул гарданд. Дар назди қонунҳои қабулшуда ҳама бояд баробар бошанд. Руссо масъалаи нобаробариро таҳлил намуда, нобаробарии табиӣ ва иҷтимоиро аз ҳам фарқ намудааст. Ба андешаи ӯ, нобаробарии табиӣ аз одамон вобаста набуда, фарқиятҳои табиӣ, ақлӣ ва ҷисмонии одамонро ифода менамоянд. Аммо нобаробариҳои иҷтимоиро худи одамон ба вуҷуд меоваранд. Руссо таъкид менамояд, ки нобаробариҳои иҷтимоӣ доимӣ набуда, онҳоро то андозае аз байн бурдан мумкин аст. Ба андешаи ӯ, маҳдуд намудани ҳуқуқ ба моликияти хусусӣ яке аз роҳҳои асосии ҳимояи манфиатҳои гурӯҳҳои мухталифи иҷтимоӣ мебошад. Ҳамзамон, ӯ таъкид менамояд, ки моликияти хусусии хурд, ки аз меҳнати фардӣ бармеояд, асоси мавҷудияти ҷомеа мебошад. Жан-Жак Руссо чун сиёсатшиносони асри Х-и форсу тоҷик ҳолати табиии инсонро, ки ҳама баробаранд, қоил буда, он давраро «тиллоӣ» номидааст, чунки дар ин замон моликияти хусусӣ ва нобаробарӣ вуҷуд надошт. Вай байни моликияти хусусӣ ва давлат фарқият гузошта, ибтидои онро дар созиши ҷамъият мебинад. Ӯ таълим медиҳад, ки чунин фарқият ба ду ҳолати нобарорӣ, нобаробарии молу мулкӣ, ки аз моликияти хусусӣ баромадааст ва ҳокимияти давлатӣ, ки ин нобаробарии иқтисодиро боз амиқтар мегардонад, пайдо шудааст. 


4. Марҳилаи инкишофи капитализм дар асрҳои ХVII–ХIХ

Ин марҳила бо номи И. Кант (1724 - 1804), Гегел (1770 - 1831), Огнюст Конт (1798 - 1857), Герберт Спенсер (1820 - 1903) ва Макс Вебер (1864 - 1920) алоқаманд аст. 
И. Кант натанҳо ҳамчун файласуфи барҷаста ба таҳлили масъалаҳои умумифалсафӣ, балки фалсафаи сиёсӣ низ диққати ҷиддӣ дода, либерализми буржуазиро мунтазам такмил додааст. Принтсипи асосии вай мухторияти ирода ва ҳар кадом инсон дорои арзиши мутлақ буда, фардро худ хуҷаини хеш мехонад. Кант озодиро шароити зарурии «қонуни ахлоқ» медонад, ки дар мавҷудияти ин қонун шубҳа нест. Одам ҳамеша озод аст, аммо соҳибхулқ он вақт мегардад, ки мефаҳмад «ҳамон тавре рафтор намо, ки иродаат дар як вақт дар принтсипи қонунгузории куллӣ қувва дорад». Ба андешаи Кант ибтидои қобилияти эҷодкунии инсон натанҳо дар дараҷаи фардӣ, балки дар дараҷаи иҷтимоӣ низ ошкор мегардад. Ба фикри Кант ҷомеа низ чун фард ҳадафи худтакмилдиҳӣ дошта, он аз рақобати байни одамон табиатан сар мезанад, фарқаш фақат дар он аст, ки такмил барои фард оҳанги Илоҳӣ дорад. Ба масъалаи амният эътибори ҷиддӣ дода, Кант таъкид менамояд, ки шартномаи сулҳ ҳамон тавре таҳия ёбад, ки дар он барои ҷанги оянда ҷой намонад. Кант дар асараш «Ба сӯи сулҳи абадӣ» навиштааст: « Ҳолати сулҳ  ҳолати табиӣ нест. Вай бояд барқарор карда шавад». Вай моддаҳои пешакии шартномаи абадии байни давлатҳоро тайёр намудааст.
Андешаҳои сиёсии Гегел (1770-1831) дар асари машҳураш «Фалсафаи ҳуқуқ» ифода ёфтаанд. Гегел аввалин маротиба ба ҷои мафҳуми «ҳолати шаҳрвандӣ» «ҷамъияти шаҳрвандӣ»-ро истифода намуда, онро ҳаматарафа маънидод намудааст.
Аз назари Гегел фалсафаи ҳуқуқ ин кӯшиш барои он аст, ки давлат ва чи гуна будани онро насозад, балки як чизи бохирад дар дохили худ нишон диҳад. Гегел ба мафҳуми ҷомеаи шаҳрвандӣ аз дигарон хубтар баҳо дода, онро ҳолати байни оила ва давлат номидааст. 
 Вай ҷамъияти шаҳрвандӣ ва давлати сиёсиро фарқ кунонд. Ба андешаи вай ҷомеаи шаҳрвандӣ ҳолатест, ки байни оила ва давлат меистад. Ба сохтори он инҳо дохиланд:
1. Субстансионалӣ (заминдорон, дворянҳо ва деҳқонон).
1. Табақаи саноатдорон (фабрикантҳо, савдогарону косибон).
1. Кулли мансабдорон.
Идеали Гегел монархияи конститутсионӣ ба шумор меравад, ки дар асоси ба қонунбарор, ҳукумат ва ҳокимияти давлат тақсим шуданаш амал менамояд. Ин ҷо иродаи монарх «ман мехоҳам» бо қарорҳои барқароргаштаи корҳои давлатии аз ҷониби қонун муайяншуда ҳамроҳ мешавад.
Ба ҳамин ният сиёсатшиносони асри ХIХ Огнюст Конт (1798-1857), Герберт Спенсер (1820-1903), Людвиг Гумпилович (1838-1909) роҳи минъбадаи инкишофи ҷамъияти буржуазиро тарҳрезӣ намудаанд. Намояндаи  ин марҳила Огнюст  Конт вазифаи илмро аз ин иборат донистааст «Донӣ, то ки пешбинӣ намоӣ ва пешбинӣ намоӣ, то ки тавонӣ».
    Инкишофи ҷомеа, ҳаёти иқтисодӣ, сиёсию иҷтимоии онро ба эволютсияи шуур ва ивазнамоии се шакли ҷаҳонбинӣ:
    а) теологӣ; б) метафизикӣ; в) илмӣ овард.
   Конт моликияти хусусиро – ҳуқуқ аст, на ӯҳдадорӣ ва қарзро ҳамчун функцияи зарури иҷтимоӣ номидааст.
Дар сиёсатшиносӣ назарияи органикии давлат, ки аз ҷониби Герберг Спенсер (1820-1903) пешниҳод шудааст, хеле ҷолиб аст. Мувофиқи ақидаи вай давлат ҳам монанди узви биологӣ буда, чун «дастгоҳи сиёсӣ», «ҷамъияти сиёсӣ» тавлид шуда, афзоиш ёфта, пир шуда ба ҳалокат мерасад. Дар сохтори давлат муассисаю ташкилотҳо ба вуҷуд омада тавассути онҳо давлат фаъолият менамояд. Синфи ҳукмрон- вазифаҳои хориҷӣ, мудофиа, ҳуҷум; синфи ғуломон- вазифаҳои дохилӣ, истеҳсоли маҳсулоти ғизогӣ, нигоҳ доштани ҳаёти ҳама ҷамъият ва дастгоҳи ҳокимият- вазифаи банизомории ҷамъиятро ба ӯҳда доранд.

5. Таълимоти сиёсии асрҳои ХIХ ва ХХ

Рушду инкишофи афкори сиёсии асри XIX бо ғалабаи инқилоби бузурги Фаронса, дар амал татбиқ гардидани ҷомеаҳои саноатӣ, ба вуҷуд омадани шакли нави давлатдорӣ ва пайдоиши ҳаракатҳои коргарӣ алоқамандии зич дорад. Дар ин марҳила шакли ниҳоии идеологияҳои сиёсии муосир – либерализм, консерватизм ва сотсиализм ташаккул меёбанд. Аз ин рӯ, дар ин марҳила масъалаҳои сиёсӣ дар доираи муборизаҳои идеологӣ баррасӣ карда мешаванд. 
Бояд тазаккур дод, ки дар охири асри XIX ва ибтидои асри ХХ назарияҳои сиёсӣ ва консепсияҳои иҷтимоӣ асосан дар заминаи ду ҷараёни идеявӣ ташаккул меёбанд: назарияҳои буржуазӣ ва марксистию ленинӣ. Ҷараёнҳои идеявии мазкур, дар навбати худ, ба равияҳои мухталиф ҷудо гардида, бо назария ва консепсияҳои худ дар рушду инкишофи илмҳои сиёсӣ таъсири амиқ расонидаанд. 
Дар ин марҳила асосҳои иҷтимоии сиёсат боз ҳам амиқтар таҳлил карда шуда, омӯзиши алоқамандии сиёсат бо иқтисод пеш гузошта мешавад. Консепсияҳои иҷтимоии сиёсат аз ҷониби Эдмунд Берк, Алексис де Токвил, Иеремия Бентам ва Ҷон Стюарт Милл ташаккул дода мешаванд. Э. Берк рушди сиёсат ва ҳуқуқро ба анъанаҳои ҷамъиятӣ вобаста намуда, давлатро кафили тартибот ва устувории ҷомеа муаррифӣ намудааст. И. Бентам дар таълимоти худ қонунҳои ба талаботи давру замон ҷавобгӯро баррасӣ намуда, ислоҳоти прогрессивиро барои Англия зарур шуморида буд. Ҷ. С. Мил дар таълимоти худ идоракунии намояндагиро ҷонибдорӣ намуда, дар атрофи озодиҳои иҷтимоӣ ва сиёсии инсон мулоҳизаронӣ намудааст. Ӯ дар асари худ «Мулоҳизаронӣ дар бораи идоракунии намояндагӣ» андешаҳои зеринро ташаккул додааст: намояндагии мутаносиб, дастгирии шахсони соҳибмаълумот ва соҳибтаҷриба, баланд бардоштани вазифаҳои иҷтимоии давлат. Дар ин марҳила дар таҳқиқотҳои сиёсӣ ва ҳуқуқӣ позитивизми сотсиологӣ ба таври васеъ мавриди истифода қарор дода мешавад, ки асосгузори он мутафаккири фаронсавӣ Огюст Конт маҳсуб меёбад. Ба ақидаи ӯ, илмҳои ҷомеашиносӣ ба методҳои мушоҳида ва методҳои эмпирикӣ такя намуда, ба монанди илмҳои табиатшиносӣ бояд дақиқ бошанд. 
Дар солҳои 40-50-уми асри XIX марксизм ҳамчун таълимот пайдо мегардад. Карл Маркс ва Фридрих Энгелс фаҳмиши материалистии таърихро асоснок намуда, асосҳои иҷтимоию иқтисодии сиёсатро равшан намудаанд. Фаҳмиши материалистии сиёсат дар он ифода меёбад, ки он дар муносибат бо сохтори иқтисодии ҷомеа надстройка мебошад. К. Маркс исбот менамояд, ки тамоми падидаҳои ҳаёти сиёсии ҷомеа аз базиси иқтисодӣ вобаста мебошанд. Андешаҳои марказии таълимоти сиёсии марксизмро назарияи муборизаи синфӣ ва инқилоби иҷтимоӣ ташкил медиҳанд. Асосгузорони марксизм исбот намудаанд, ки муборизаи синфҳо баҳри ба даст овардани ҳокимияти давлатӣ моҳияти сиёсатро ифода менамояд. Рушди минбаъдаи таълимоти марксизм дар асарҳои В.И.Ленин ташаккул дода мешавад. В.И.Ленин дар таълимоти худ назарияи инқилоби сотсиалистӣ ва сохтори сотсиалистии ҷомеаро ба таври муфассал ташаккул медиҳад. Назарияи марксизм-ленинизм асоси идеологияи коммунистиро ташкил намуда, муборизаи синфи коргарро, ки он барои сохтани ҷомеаи сотсиалистӣ нигаронида шуда буд, ифода намудааст. 

